
HYRJE
Në këtë ese dëshiroj të trajtoj disa nga pasojat negative që ka patur Policia e Shtetit nga vendimet dhe veprimet e qeverisë së re të dalë nga zgjedhjet e 23 qershorit 2013, dhe mosrespektimin e parimeve të mirëqeverisjes në këtë drejtim.
Për arsye të mënyrës sesi do të trajtoj këtë çështje, dhe argumentave që do të paraqes, mendoj se është e rëndësishme të përmend që në krye të herës faktin se lidhur me rolin e Policisë së Shtetit për situatën para, gjatë dhe pas zgjedhjeve, raporti i OSBE nuk përmend asnjë kritikë thelbësore. 
I vetmi aspekt ku e gjen veten Policia e Shtetit në atë raport, është një nga rekomandimet ku thuhet se “organet e zbatimit të ligjit duhet të rritin angazhimin dhe kapacitetet për identifikimin, hetimin dhe procedimin penal kundër blerjes së votave”. Fitorja e qartë e opozitës në zgjedhje, më së paku vërteton se Policia ka ruajtur një barazlargësi nga palët e përfshira në garën elektorale.
Mund të konkludohet pra lehtesisht, së paku një fakt: Policia e Shtetit nuk është përfshirë në procesin elektoral dhe nuk është rreshtuar në mbështetje të qeverisjes së para 23 qershorit.

Fakti se raporti i OSBE-ODHIR nuk ka asnjë gjetje ku të jetë zbuluar ndonjë mbështetje e Policisë së Shtetit për maxhorancën qeverisëse të para 23 qershorit 2013 të drejtuar nga Partia Demokratike, nuk e ka penguar aspak maxhorancën e re të dalë nga këto zgjedhje të drejtuar nga Partia Socialiste, të sulmojë sistematikisht Policinë e Shtetit si të paaftë e jo profesionale, të mbushur me militantë të Partisë Demokratike, e madje me artikulime të tilla si “kupola drejtuese e Policisë së Shtetit është e lidhur me krimin”. 

Deklaratat, jo thjesht kritike, por qartësisht agresive ndaj Policisë së Shtetit, të bëra publike nga ana e eksponentëve më të lartë të Partisë Socialiste, ishin paralajmëruese për ndryshime rrënjësore në drejtimin e Policisë së Shtetit. Ishin paralajmëruese gjithashtu se arritjet e deritanishme, kontributet e veçanta të secilit efektiv e drejtues dhe Policisë së Shtetit në tërësi, viheshin seriozisht në dyshim dhe nuk përbënin argument të mjaftueshëm për vazhdimësi.

Mesi i vjeshtës së parë 2013, solli në detyrë qeverinë e dalë nga koalicioni fitues i zgjedhjeve të 23 qershorit “Aleanca për Shqipërinë Europiane”.
Ja cilat janë lajmet më të veçanta për Policinë e Shtetit në muajin që pasoi.

“Shkrihet” komisariati i Policisë Rrugore të Tiranës. 88 efektivë u transferuan në rrethe të ndryshme të vendit me argumentimin se Shërbimi i Kontrollit të Brendshëm kishte verifikuar shkelje të detyrës. Fakti i vetëm për këtë vendim ishte një videopërgjim i një televizioni lidhur me një mitmarrje të mundshme që përfshinte katër efektivë të këtij komisariati.

“Shkrihet” Garda e Republikës. 85 vjet histori, do të shndërrohen brenda 100 ditësh në një strukturë të quajtuar “ Drejtoria e Ruajtjes së Personaliteteve dhe objekteve të rëndësisë të veçantë”. Në opinionin e gjerë publik dhe komentet mediatike, ky vendim me veprimet që pasojnë shihet si një hakmarrje ndaj qëndrimit të Gardës së Republikës më 21 janar 2011.
Vendoset përgjysmimi i strukturës së Drejtorisë së Përgjithshme të Policisë së Shtetit. Shkarkohen të gjithë titullarët e departamenteve dhe strukturave drejtuese të DPPSH me firmën e Drejtorit të Përgjithshëm, Hysni Burgaj, i cili pas kësaj jep dorëheqjen nga detyra dhe emërohet në detyrën e Drejtorit të Qendrës së Formimit Policor. Rreth 40 drejtues policie me detyra të larta gjatë 8 vjetëve të fundit “sistemohen” me detyrën e specialistit ose në Qendrën e Formimit Policor ose në sektorin e studimeve strategjike në DPPSH. 
“Shkrihet” njësia elitë “Shqiponja” dhe efektivët i kalojnë Patrullës së Përgjithshme. E rikrijuar në dhjetor 2012 për parandalimin e krimit të rrugës për dhjetë muaj ka kapur në flagrancë 220 persona.

“Shkrihen” postet e zëvendësdrejtorëve të drejtorive të policisë në qarqe. Më pas “ngrihen” përsëri postet, por caktohen zëvendësdrejtorë të rinj.
“Shkrihet” sektori i antikrimit ekonomik me argumentin se dy oficerë të këtij sektori kanë paralajmëruar biznese të ndryshme mbi operacionin “Fundi i Marrëzisë” që goditi bizneset me lojëra të fatit të paligjshme.

Faktet e përmendura më sipër përmbajnë argumenta të besueshëm për të pohuar se qeveria e re e dalë pas zgjedhjeve të 23 qershorit 2013, nuk ka respektuar, madje ka goditur disa nga parimet kryesore të mirëqeverisjes me vendimet dhe veprimet që ka ndërmarrë deri më tani ndaj Policisë së Shtetit.
METODA DHE MATERIALET
Për të trajtuar temën e esesë “Policia e Shtetit pas rotacionit politik në Shqipëri” kam menduar se është e rëndësishme të ballafaqohen vendimet dhe veprimet e ndërmarra nga qeveria e re me kuadrin ligjor kushtetues për Policinë e Shtetit dhe njëherazi me parimet e njohura të mirëqeverisjes.

Ballafaqimi i drejtpërdrejtë i disa prej fakteve më të rëndësishme të evidentuara në këtë periudhë të shkurtër kohe mundëson edhe nxjerrjen e përfundimeve mbi këtë çështje.
“Parimet e mirëqeverisjes” janë materiali bazë me të cilin do të ballaqohen faktet e mbledhura për të mbërritur në konkluzionet përkatëse.

“Ligji për Policinë e Shtetit” është dokumenti më i rëndësishëm që kam zgjedhur në trajtimin e kësaj eseje për të evidentuar pikërisht mungesën e një prej parimeve kryesore të mirëqeverisjes në tërësinë e vendimeve dhe veprimeve të ndërmarra deri më tani nga qeveria e dalë nga zgjedhjet e 23 qershorit, sundimi i ligjit.
Dokumenta të tjera të rëndësishme të marra në shqyrtim janë strategjitë dhe planet e veprimit në zbatim nga Policia e Shtetit.

Informacionet e mbledhura nga faqet zyrtare të internetit dhe media e shkruar e ajo vizive përbëjnë gjithashtu materiale të rëndësishme për trajtimin e kësaj eseje.

Vendosa të përdor këto burime bazë të informacionit duke qenë i bindur se përmbushin objektivat e mia për trajtimin e esesë dhe më ofrojnë argumentat e nevojshme për nxjerrjen e konkluzioneve të duhura.

GJETJET KËRKIMORE

Le të ballafaqojmë njërin pas tjetrit gjashtë lajmet e paraqitura në hyrjen e esesë me parimet e mirëqeverisjes, Ligjin e Policisë së Shtetit dhe materialet e tjera të marra në shqyrtim.
“Shkrirja” e Komisariatit të Policisë Rrugore

“Me urdhër të Ministrit të Brendshëm, Saimir Tahiri, 88 punonjës, nga të cilët 11 oficerë dhe 77 policë, janë larguar nga detyra në Rrugore dhe janë transferuar në komisariatet e policisë në rrethe. Pasi mori detyrën, ministri Tahiri i cilësoi strukturat e qarkullimit rrugor si më problematiket dhe më të korruptuarat në radhët e Policisë, duke kërkuar masa efikase ndaj aksidenteve. Për këtë arsye, ministri urdhëroi Drejtorinë e Përgjithshme të Inspektimit dhe Shërbimin e Kontrollit të Brendshëm që të kryenin një hetim të gjerë lidhur me zbatimin e ligjshmërisë dhe procedurave standarde gjatë kryerjes së detyrës nga efektivët e Rrugores. Nga ky hetim, që zgjati një javë, u zbuluan shkelje të rënda në ushtrimin e detyrave funksionale dhe akte abuzive me dokumentacionin. Këto shkelje rezultuan të ishin kryer nga ana e 11 oficerëve dhe 77 policëve të rolit bazë, të cilët dje u larguan nga Komisariati i Qarkullimit Rrugor të Tiranës dhe u vunë në dispozicion të Drejtorisë së Personelit. Burime nga Drejtoria e Përgjithshme e Policisë thanë se 88 efektivët rrugorë të shkarkuar nga kjo detyrë janë transferuar në detyra të tjera në rrethe, duke mbetur sërish brenda radhëve të policies”

Materiali i mësipërm është marrë nga gazeta Panorama e datës 24 shtator 2013. 
Komisariati i Policisë Rrugore në kryeqytet është rinovuar me 6 oficerë të Rolit të Parë Drejtues dhe me 53 oficerë të Rolit të Parë Zbatues.

Përzgjedhja e punonjësve të rinj në shërbimin e Policisë Rrugore të Tiranës është bërë nga një komision i përbërë nga drejtues të lartë dhe me eksperiencë të Policisë Rrugore, duke pasur parasysh këto kritere kryesore: Arsimin dhe për përgatitjen e tyre profesionale, me njohuri të përgjithshme për detyrat, organizimin dhe funksionimin e Policisë së Shtetit; Vlerësimet e treguesve të punës për çdo punonjës në sektorin apo komisariatin ku kanë punuar deri tani; Përgatitjen fizike dhe moshën e re, për t’ju përshtatur sa më mirë ngarkesës së punës në trafikun rrugor dhe barazinë gjinore, duke shtuar një numër të caktuar të policeve femra në këtë shërbim.

Gjashtë oficerët e Rolit të Parë Drejtues janë të gjithë me arsim të Lartë në Akademinë e Rendit Publik dhe disa me arsim të lartë jopolicor në degët si: Inxhinieri mekanike, juridik, psikologji. Pas përzgjedhjes së stafit të ri mosha mesatare e këtij komisariati është ulur nga 47.4 vjeç që ishte deri dje, në 33.2 vjeç.

Efektivët e rinj kanë nisur punën menjëherë, sipas një plani masash për reduktimin e aksidenteve dhe ofrimin e një shërbimi cilësor për qytetarët.

Ky material i referohet njoftimit zyrtar të Ministrisë së Brendshme të datës 24 shtator 2013.

Le te trajtojmë në vijimësi dy materialet e mësipërme duke i konsultuar me disa prej parimeve të mirëqeverisjes.

Ja ku është cënuar parimi i “sundimit të ligjit”

1- Ministri i Brendshëm, marrëdhëniet e të cilit me Policinë e Shtetit janë përcaktuar në nenin 7 dhe 8 të Ligjit për Policinë e Shtetit, nuk mund të urdhërojë lirimin nga detyra, pezullimin, transferimin apo rekrutimin e punonjësit të Policisë
2-Pika 3 e Nenit 53 të Ligjit për Policinë e Shtetit përcakton se “punonjësi i Policisë njoftohet të paktën një muaj përpara për vendimin për transferimin e tij jashtë rrethit, ku ai aktualisht banon”.
3-Neni 52, pika 1, e Ligjit për Policinë e Shtetit përcakton se “një person pranohet në Polici me urdhër të ministrit në çastin që pranohet në Shkollën Bazë të Policisë”.

Ja ku është cënuar parimi i “transparencës”

1-U deklarua publikisht nga Ministri i Brendshëm se Shërbimi i Kontrollit të Brendshëm kishte konstatuar shkelje, por përveç katër efektivëve të dyshuar për mitmarrje nga videopërgjimi televiziv, askush tjeter nga 11 oficerët dhe 77 policët e rolit bazë nuk u procedua penalisht.
2-Askush nuk u informua mbi një proces rekrutimi apo përzgjedhjeje të punonjësve të rinj të Policisë Rrugore të Tiranës. Ata u paraqitën në më pak se 24 orë pas “shkrirjes” se komisariatit. Askujt nuk iu bë i njohur komisioni rekrutues, pavarësisht se u tha se kishte një të tillë.

Përveç dy parimeve të sipërtrajtuara, në rastin në fjalë vërehet edhe cënimi i parimit që siguron efektshmërinë dhe efikasitetin e vendimmarrjes në fjalë sepse efektivat e rekrutuar nuk kishin asnjë përvojë të mëparshme në sektorin e qarkullimit rrugor, e po ashtu edhe parimi i përgjegjshmërisë për shkak se vendimmarrja nuk kaloi përmes transparencës dhe zbatimit të ligjit, por përmes arbitraritetit.
“Shkrirja” e Gardës së Republikës

“Është në vullnetin e qeverisë dhe të Kryeministrit Rama, por edhe në insistimin e partnerëve tanë ndërkombëtarë, për të bërë drejtësi për vrasjet në 21 janar.Sepse 21 Janari nuk është ngjarje që mund të arkivohet.Ndaj jam më shumë se i vendosur të bëj gjithçka është në kapacitetin tim ligjor, për të ndihmuar drejtësinë në një proces që duhet të përfundojë me nxjerrjen e përgjegjësie konkrete për të gjithë ata që vranë, ata që urdhëruan, ata që ndihmuan, ata që fshehën provat dhe ata që penguan drejtësinë të bënte drejtësi.Dhe kam besim që çekiçi i drejtësisë nuk do vonojë, dhe pse sot rri pezull mbi kokat e atyre që vranë bashkëqytetarë të pafajshëm.

Ky institucion është deformuar gjatë këtyre viteve. Jo vetëm në funksion, por edhe në përmbushje të detyrës, në efektivitetet e mbi të gjitha në politizim dhe faturë financiare për buxhetin e shtetit.

Ndaj reforma në Gardën e Republikës është e domosdoshme. Së pari për ta kthyer në një institucion efiçent në përmbushjen e misionit dhe detyrave. Për të shmangur faturën buxhetore të paarsyeshme, por mbi të gjitha, për të larguar përfundimisht drejtimin politik nga Garda e Republikës dhe për ta shndërruar në një institucion modern, profesional, efektiv dhe eficent.

Sot fillon procesi i reformës më themelore në këtë institucion, ndoshta më i rendësishmi në 85 vjetët e ekzistencës së këtij institucioni. Garda e Republikës nuk do të ekzistojë më si e tillë. Brenda 100 ditëve, do ketë përfunduar procesi i reformimit dhe modernizimit, për t’i dhënë jetë Drejtorisë së Ruajtjes së Personaliteteve dhe Objekteve të Rëndësisë së Veçantë, e cila nuk do të varet më nga Ministri i Brendshëm siç ishte deri më sot Garda e Republikës, por do të jetë në zinxhirin e kompetencës dhe përgjegjësisë së Drejtorit të Përgjithshëm të Policisë së Shtetit”.
Kjo është një pjesë e fjalës së Ministrit të Brendshëm, Sajmir Tahiri, sipas njoftimit zyrtar të Ministrisë së Brendshme, e mbajtur në një takim me drejtues dhe efektivë të Gardës së Republikës më 27 shtator 2013.

Le të ballafaqojmë ngjarjen me parimet e mirëqeverisjes

1-Me këtë vendim jo thjesht janë cënuar, por janë goditur rëndë parimet e pjesëmarrjes dhe të përfshirjes, e mbi të gjitha të kërkimit të konsensusit.  Garda e Republikës është një insitucion që funksionon prej 85 vjetësh. Duke pasur një histori të sajën përgjatë gjithë historisë së shtetit modern shqiptar, Garda e Republikës imponon që edhe një reformë e rëndomtë e saj duhet të përfshijë pjesën më të madhe të aktorëve politikë e institucionalë të vendit. Padyshim vendimi mbi mosekzistencën e mëtejshme të saj duhet të kalonte përmes një konsultimi të gjerë me të gjitha palët, e këtu mund të përfshihen partitë politike parlamentare, institucionet e pavarura dhe faktorë të shtetit të së drejtës dhe konstitucionalistë.
2-Me këtë vendimmarrje goditet rëndë parimi i sundimit të ligjit. Është ende në fuqi Ligji 8869, i datës 22.05.2003 “Për Gardën e Republikës e Shqipërisë”, e ndërkohë lajmërohet se brenda 100 ditësh Garda e Republikës do të shndërrohet në Drejtori të Ruajtjes së Personaliteteve dhe Objekteve të Rëndësisë së Veçantë, pa u njoftuar ndonjë nismë ligjore parlamentare për heqjen e ligjit për Gardën e Republikës.
3-Parimi i përgjegjshmërisë është cënuar gjithashtu me këtë hap që ndërmerret nga qeveria e re. Ecuria dhe performanca e veprimtarisë së Gardës së Republikës vihet seriozisht në pikëpyetje përgjatë transformimit që parashikohet të kryhet dhe pas kryerjes së tij.
“Shkrirja” e ekipit drejtues të Policisë së Shtetit

37 drejtues të lartë të Policisë së Shtetit, funksionarë në Drejtorinë e Përgjithshme dhe drejtorë të policive në qarqe, u liruan nga detyra dhe u emëruan javën e parë të muajit tetor 2013, ose në sektorin e studimeve strategjike ose në Qendrën e Formimit Policor. Shumica dërrmuese u zëvendësuan me ish oficerë policie të larguar shumica prej tyre para vitit 2005, disa të akuzuar nga Partia Demokratike, asokohe në opozitë, për militantizëm politik e ndërhyrje në proceset elektorale në favor të qeverisjes socialiste 1997-2005. Të gjithë zëvendësimet u kryen me firmën e Drejtorit të Përgjithshëm, Hysni Burgaj, i cili menjëherë pas këtij veprimi dha dorëheqjen dhe disa orë më pas u emërua Drejtor i Qendrës së Formimit Policor. 
Në krye të Policisë së Shtetit u vendos një ish funksionar i policisë para vitit 2005, Artan Didi, veprim që nga opozita politike u konsiderua në mosrespektim të Ligjit për Policinë e Shtetit. Po kështu u konsideruan nga opozita edhe një sërë emërimesh të tjera në poste drejtuese. Në faqen zyrtare të Policisë së Shtetit vijon të paraqitet organigrama e mëparshme, ndërkohë që Ministria e Brendshme pavarësisht pretendimeve për një organigramë të re të miratuar, ende (10 ditë pas ndryshimeve) nuk e ka bërë atë publike. Është bërë i njohur nga Ministri i Brendshëm edhe vendimi për më shumë se përgjysmimin e strukturës së Drejtorisë së Përgjithshme të Policisë së Shtetit. Konkretisht është deklaruar se nga 811 punonjës, struktura do të ketë 350 të tillë. Media të njohura nga publiku si të vendosura pranë qeverisë, kanë informuar se organigrama e re mund të pësojë ndryshime të mëtejshme.
Le të konsultojmë këto fakte një e nga një përballë parimeve të mirëqeverisjes. Shënim: I trajtojmë së bashku si pjesë të një lajmi të vetëm, pasi të gjitha këto veprime kanë ndodhur në harkun kohor të 24 orëve.
1-Lirimi nga detyra aktuale dhe transferimi në detyra të tjera jo vendimmarrëse i trupës drejtuese të Policisë së Shtetit.
Drejtori i Përgjithshëm i Policisë së Shtetit, Hysni Burgaj ushtronte detyrën prej 4 vjetësh. Ligji parashikon që drejtori i përgjithshëm mund të marrë edhe një mandat të dytë. Ajo që ka ndodhur është se mbrëmjen e datës 8 Tetor, Kryeministri ka zhvilluar një takim me Ministrin e Brendshëm, në zyrën e këtij të fundit (e pazakontë për një kryeministër) ku është thirrur në takim edhe Drejtori i Policisë, Hysni Burgaj. Pamjet janë dhënë drejtpërdrejt nga televizionet Neës 24, Ora Neës dhe A1. Mëngjesin e datës 9 tetor, Burgaj ka firmosur lirimin nga detyrat e mëparshme dhe transferimin e 37 drejtuesve të trupës policore, një pjesë si specialistë në sektorin e studimeve strategjike dhe pjesa tjetër në Qendrën e Formimit Policor. Pas kësaj Burgaj dha dorëheqjen nga Detyra e Drejtorit të Përgjithshëm dhe u emërua nga pasardhësi disa orë më pas si Drejtor i Qendrës së Formimit Policor.
Së pari këto fakte lënë të kuptosh se jo vetëm që nuk ka patur transparencë në vendimmarrje, por mungesa e transparencës ka qenë e synuar. Së dyti, institucioni kryesor që përjeton këto ndryshime nuk është përfshirë as në diskutim, e jo më në vendimmarrje për ecurinë e trupës drejtuese të Policisë së Shtetit. Së treti, parimi i përgjegjshmërisë për efektet që do të sjellin këto vendime për Policinë e Shtetit është neglizhuar dhe nëpërkëmbur.
2-Është injoruar parimi i sundimit të ligjit në emërimet e Drejtorit dhe zëvendësdrejtorëve të Përgjithshëm dhe drejtorëve të policisë në qarqe.

a-Me emërimin nga Kryeministri ( propozuar nga Ministri i Brendshëm)  të Z. Artan Didi në detyrën e Drejtorit të Përgjithshëm të Policisë së Shtetit, është shkelur rëndë parimi i sundimit të ligjit. Emërimi i z. Artan Didi si Drejtor i Përgjithshëm i Policisë së Shtetit është kryer në kundërshtim me ligjin për “Policinë e Shtetit”, Nr.9749 datë 04.06.2007. Z. Didi nuk përmbush kriteret e përcaktuara ligjore për t’u emëruar në këtë detyrë si periudhën mbi 3 vjet me gradën Drejtues i Parë, 16 vjet punë në polici brenda 20 vjetëve të fundit dhe shkollimin përkatës policor.

b-Emërimi i dy zëvendësdrejtorëve të Përgjithshëm, Bizhga dhe Qato është bërë gjithashtu në shkelje të ligjit, pasi nuk plotësojnë kriterin e pasjes së gradës Drejtues i parë mbi tre vjet.

c- Emërimet e drejtorëve të rinj të policisë në të 12 qarqet e vendit janë kryer në kundërshtim me kushtet e ripranimit në Policinë e Shtetit të përcaktuara në Ligj.

3-Me emërimet e reja është neglizhuar mundësia e një konsensusi të gjerë. Një pjesë e trupës së re të drejtuesve të policisë janë akuzuar nga opozita politike si të përfshirë në manipulimin e votave në zgjedhjet parlamentare të vitit 2001 dhe pjesëmarrës në shoqërimin në polici të liderit të opozitës së asaj kohe, edhe sot në opozitë.

4-Efektshmëria dhe efikasiteti i këtyre emërimeve të reja mbetet të shihet në vazhdim, por duhet përmendur fakti se shkëputja e tyre për afro 10 vjet nga detyrat policore mund të përbëjë një problem për përshtatjen e tyre me praktikat dhe mjetet e reja të policimit.

“Shkrirja” e njësisë elitë “Shqiponja”

1-Me këtë vendim janë anashkaluar parimet e pjesëmarrjes dhe përfshirjes së palëve të interesuara. Vendimi nuk është bërë pjesë e një diskutimi të mëparshëm, ose edhe nëse është bërë një diskutim i tillë kjo ka ndodhur në kushte të panjohura për publikun duke goditur në atë rast parimin e transparencës.

2-Vendimi cënon edhe parimet e përgjegjshmërisë në vendimmarrje dhe efektshmërisë dhe efikasitetit. Njësia elitë “Shqiponja” është konsideruar e suksesshme pasi në vetëm dhjetë muaj të aktivitetit të saj kundër krimit të rrugës ka kapur në flagrancë 220 persona.

3-Është cënuar gjithashtu përgjigjshmëria dhe forca e reagimit, sepse me rikthimin në situatën e mëparshme
“Shkrirja” e posteve të zëvendësdrejtorëve të drejtorive të policisë në qarqe. 10 ditë më pas caktohen zëvendësdrejtorë të rinj.

1-Transparenca në këtë vendimmarrje ka qenë zero. Jo vetëm kaq, por informacioni mbi këtë çështje u dha pasi ishte dhënë vendimi.

2-Edhe diskutimi i kësaj çështjeje nuk i është nënshtruar ndonjë diskutimi, nuk ka tentuar të përfshijë aktorët e interesuar dhe nuk i ka dhënë mundësinë ndokujt nga Policia e Shtetit të thotë mendimin për këtë çështje dhe të ushtrojë përgjegjësitë përkatëse.

3-Evidentohet edhe cënimi i parimit të sundimit të ligjit. Organigrama e Policisë së Shtetit është në fuqi dhe vendimi për shkrirjen e postit të zëvendësdrejtorëve mund të bëhej vetëm pas miratimit të një organigrame të re, por siç e thamë më lart, një e tillë nuk ekziston.

4-Me vendimin për caktimin e zëvendesdrejtorëve të rinj, duket qartazi se titullarët nuk se u kujtuan për respektimin e organigramës në fuqi të Policisë së Shtetit, por veprimi është kryer thjesht për të zëvendësuar disa funksionarë të policisë me të tjerë. Mungesë e transparencës, neglizhim i konsensusit të aktorëve të përfshirë dhe publikut, mungesë përgjegjësie institucionale.

“Shkrirja” e sektorit të antikrimit ekonomik me argumentin se dy oficerë të këtij sektori kanë paralajmëruar biznese të ndryshme mbi operacionin “Fundi i Marrëzisë” që goditi bizneset me lojëra të fatit të paligjshme.


Operacioni për bllokimin e veprimtarive të paligjshme në lojërat e fatit u shtri në të gjithë vendin. Qindra biznese u bllokuan, mijëra makina e mjete të lojërave të fatit u vunë nën sekuestro. 

Ndërkohë, u përcoll në media lajmi se dy oficerë të sektorit të antikrimit ekonomik kanë informuar pronarët e disa prej bizneseve të lojërave të fatit mbi operacionin që po zhvillohej. Ky u paraqit si shkak për shkrirjen e sektorit të antikrimit ekonomik në Policinë e Shtetit.

Edhe sikur të vërtetohej një akuzë e tillë, a është e përgjegjshme të eleminohet një strukturë e tërë për dy persona të dyshuar si të inkriminuar? Flasim për të dyshuar sepse fakti i vetëm që është publikuar në media pranë qeverisë është se këta oficerë kanë përdorur në komunikim telefonik me dy biznesmenë të lojërave të fatit togfjalëshin “je djalë i zgjuar”. Kjo u nënkuptua si “kodi” për të informuar shkelësit e ligjit.
Le të bëjmë ballafaqimin e faktit me parimet e mirëqeverisjes.

Nuk është bërë e njohur kush ishte pjesë e vendimmarrjes. Vendimi është marrë të nesërmen e fillimit të operacionit “Fundi i Marrëzisë”.

Është neglizhuar plotësisht organigrama në fuqi e Policisë së Shtetit, ku sektori i antikrimit ekonomik përbën një hallkë shumë të rënndësishme.

Nuk bëhet fjalë për transparencë në këtë vendimmarrje. Veç komunikimit të togfjalëshit “je djalë i zgjuar”, edhe kjo e parqitur si informacion “i rrjedhur” në media, për dy oficerët nuk është ngritur ndonjë akuzë konkrete.

Është goditur forca e reagimit të Policisë së Shtetit ndaj krimit ekonomik për një kohë të papërcaktuar, pasi ndodhemi në kushtet e mungesës së një strukture përgjegjëse dhe të mosdefinimit të një strukture tjetër që do të ushtrojë atë përgjegjësi.
Nuk është marrë mendimi i ekspertëve dhe aktorëve të përfshirë nga vendimmarrja, pra nuk është synuar ndonjë konsensus i palëve të interesuara.

Mundësia e vendimmarrjes ka qenë ekskluzivisht për persona jashtë sistemit policor, pra nuk është përfshirë askush nga Policia e Shtetit.

Efektet negative të mungesës së strukturës së antikrimit ekonomik mund të ndihen të qarta në vazhdimësi. Është kjo strukturë që zotëron kapacitetet njerëzore dhe logjistike në këtë fushë, e rrjedhimisht mungesa e saj do të sjellë dobësimin e luftës kundër krimit ekonomik. Llogaridhënia në këtë rast nuk ka ku të adresohet, e kjo mund të referohet si mungesë përgjegjësie në vendimmarrje.

KONKLUZIONE
Parimet e mirëqeverisjes kanë zënë vend gjithnjë e më shumë në politikat qeverisëse në Shqipëri. Konsolidimi i demokracisë, forcimi i shtetit ligjor, rritja e pjesëmarrjes në vendimmarrje, decentralizimi i kompetencave, e shumë zhvillime të tjera në të cilat ka ecur vendi në 20 vjetët e fundit, kanë bërë që parimet e mirëqeverisjes të gjejnë rrugët e implementimit dhe zbatimit të tyre.
Këto zhvillime pozitive përsa i takon implementimit të parimeve të mirëqeverisjes, kanë njohur megjithatë edhe probleme, ndonjëherë edhe regres në zbatimin e tyre.

Ky regres që po artikulojmë, është evidentuar në veçanti në periudhat e rotacioneve politike.

Pikërisht, kështu ndodhi edhe pas rotacionit politik në qeverisje bazuar në rezultatet e  zgjedhjeve të përgjithshme parlamentare të 23 qershorit 2013 në Shqipëri.

Përgjatë një muaji pasi maxhoranca e re mori detyrat qeverisëse, Policia e Shtetit u bë fushëbeteja nga njëra anë e përpjekjeve për kontroll politik të saj nga kjo maxhorancë, dhe nga ana tjetër e parimeve të mirëqeverisjes.
Siç arsyetuam më lart, mund të pohojmë tashmë se përgjatë këtij muaji (15 shtator 2013-15 Tetor 2013) referuar vendimeve dhe veprimeve ndaj Policisë së Shtetit, parimet e mirëqeverisjes në shumicën dërrmuese të rasteve janë anashkaluar, në shumë raste janë goditur, e në raste të veçanta janë goditur rëndë e në mënyrë flagrante.

Janë anashkaluar parimet e pjesëmarrjes dhe përfshirjes në vendimmarrje, parimi i kërkimit dhe gjetjes së konsensusit, po ashtu përgjegjësia dhe përgjegjshmëria lidhur me vendimet dhe veprimet e ndërmarra.

Kjo ka sjellë si rezultat lëkundjen e fortë të besimit për vijimësinë e reformave modernizuese të Policisë së Shtetit, konsolidimin e praktikave dhe përvojave më të mira policore të filluara prej vitesh, si dhe degradimin e procesit bashkëpunues me të gjitha palët e përfshira në lidhje me policimin në komunitet.
Janë goditur qartazi parimet e transparencës, të efektivitetit dhe efikasitetit. Vendimet dhe veprimet e ndërmarra për Policinë e Shetit dhe ndaj saj, janë realizuar nxitimthi, pa i dhënë kohën e nevojshme askujt nga palët e përfshira për të paraqitur qëndrimin apo rezervat e tyre. Ato janë marrë në kushtet e mungesës së plotë të transparencës për publikun. 

Efektiviteti dhe efikasiteti i këtyre vendimeve dhe veprimeve janë në dyshim përsa kohë askush nga vendimmarrësit nuk ka bërë as përpjekjen më të vogël për t’i dhënë publikut argumenta në këtë drejtim. Në opinionin e gjerë publik vendimet nuk janë përceptuar si të lidhura me rritjen e efektivitetit dhe efikasitetit, por si risjellje në detyra e funksione të larta në Policinë e Shtetit të personave, karriera e të cilëve ka qenë e ndërlidhur me qeverisjet e majta.
Është goditur rëndë parimi i sundimit të ligjit. Mbi gjysma e vendimeve të ndërmarra përgjatë këtij muaji për lirim e emërim në detyrë apo për eleminim dhe organizim të strukturve të reja, janë në kundërshtim të hapur me Ligjin për Policinë e Shtetit dhe aktet juridike në funksion të këtij ligji, sic është përshembull organigrama e Policisë së Shtetit.
Shkelja e ligjit me anë të këtyre vendimeve e veprimeve, krijon një paqartësi për detyrën dhe karrierën për çdo funksionar të Policisë së Shtetit, mundëson intimidimin e tij nga forcat politike që udhëheqin vendin dhe godet rëndë besimin e publikut te Policia e Shtetit.

Së fundi, në mbyllje të gjetjeve kërkimore të kësaj eseje, dëshiroj të theksoj se qasja e vetëm një muaji përkundruall Policisë së Shtetit e maxhorancës së re qeverisëse të dalë nga zgjedhjet e 23 qershorit 2013, ka qenë një qasje që nuk gjen asnjë pikë të vetme takimi me parimet e mirëqeverisjes. Ky fakt përbën një zhvillim negativ jo thjesht për Policinë e Shtetit, por edhe për shoqërinë shqiptare në tërësi

